
Кышкы урманга кунакка 

(«Кышлаучы кошлар»  проекты буенча эшчәнлек)

Гүзәлия НӘҖИПОВА, Алсу АБДРӘШИТОВА, 

Казандагы 83 нче балалар бакчасының югары квалификация категорияле тәрбиячеләре
Максат:

– балаларда кошларга карата мәрхәмәтлелек, кайгыртучанлык хисләре тәрбияләү;

– балаларның диалогик сөйләмен, әйләнә-тирә мохит үзгәрешләрен, аларның бер-берсе белән  бәйләнешен күрә белү сәләтен үстерү; 
– балаларның сорауларга тулы җавап бирүләренә ирешү;
– кышлаучы кошлар турында белемнәрен ныгыту;
– татар халык иҗаты аша туган телебезгә мәхәббәт хисе тәрбияләү.

Җиһазлау: ясалма чыршы, нарат, җимлекләр, җим белән кәрзин, ясалма кар, кошлар рәсеме, магнитофон һәм кошлар тавышы яздырылган кассета, түмгәкләр.
Дәрескә әзерлек эше: балалар белән шигырьләр өйрәнү, яңа сүзләрнең мәгънәләрен аңлату.

Эшчәнлек барышы 
I. Оештыру өлеше
Тәрбияче. Балалар, кәефләрегез ничек?
Балалар. Яхшы.
Тәрбияче. Әйдәгез әле, кулны-кулга тотынышып, бер-беребезгә карап елмаябыз һәм үзебезнең яхшы кәефебезне бер-беребезгә җиткерәбез. (Балалар елмаялар.)
Тәрбияче. Менә ничек рәхәт булып китте!
Балалар, әйтегез әле, хәзер елның кайсы вакыты? 
Балалар. Кыш.
Тәрбияче. Кыш җиткәч, табигатьтә нинди үзгәрешләр була? 

Балалар. Кар ява, салкын, буран,салкын җил исә.
Тәрбияче. Ә кышын кошлар нишли икән? Шуны белер өчен мин сезне кышкы могжизалы урманга чакырам. (Кәрзин белән кошларга күчтәнәч.) 
II. Төп өлеш

Тәрбияче. Хәзер без җылы киемнәребезне киябез дә юлга кузгалабыз. Нәрсәләр киябез? (Имитация: чалбар, кофта, башлык, куртка, киез итек, бияләй.) Сез әзерме?
Балалар. Әзер!
Тәрбияче. Алайса, юлга. (Хор белән җыр.)  
Әй, нәниләр, нәниләр,
Ардык без, дип әйтмиләр.

Аякларын күтәреп,

Матур итеп атлыйлар.

Хәзер барабыз алга –
Бер, ике!

Егылмыйча син атла –
Бер, ике, өч, дүрт!

Хәзер барабыз алга –
Бер, ике!

Егылмыйча син атла –
Бер, ике, өч, дүрт!

Тәрбияче. Менә килеп тә җиттек. Нинди матур кышкы урман, салкын, чиста һава. Салкын һавада без ничек сулыйбыз?
Балалар. Борын белән.  
Тәрбияче. Әйдәгез, борын белән саф һаваны сулап алыйк әле. (Психогимнастика: 3 тапкыр борын белән сулау.)
(Урманнан саескан килеп чыга.)
Саескан. Исәнмесез, балалар, мин кошларны эзләп йөрим, сез аларны күрмәдегезме?

Тәрбияче. Саескан, үзебез дә кышлаучы кошлар турында сөйләшмәкче идек, аларны күзәтергә килдек. Әйдә, син дә безгә кушыл, бергәләп сөйләшик.
Саескан. Ярар.
Тәрбияче. Балалар, әйдәгез, менә бу түмгәкләргә утырып, хәзер тын калып, урманны тыңлыйк. (Саескан да утыра.)
(Урман. Кошлар тавышы. Тукран тавышы ишетелә.)
Тәрбияче. Балалар , бу нинди кош?
Бала. Бу – тукран.
Тәрбияче. Ул кайда утыра ?

Бала. Ул агач башында утыра.
Тәрбияче. Ә син тукран турында нәрсә беләсең?

Бала. Табышмак, шигырь беләм.

Тук-тук тукран,
Тукылдатып утырам.

Әни кайчан кайтасын син,

Сине көтеп утырам.

Җәй тукылдый бу чүкеч.
Кыш тукылдый бу чүкеч.

Ничек чыдый бу чүкеч? 
Тәрбияче. Молодец, бик матур шигырь сөйләдең, тукран да сиңа очып килә. Битлекне башына кия.)
Тәрбияче. Әйдәгез, алга таба тыңлыйбыз. (Карга тавышы ишетелә.) 
Тәрбияче. Бу нинди таныш тавыш?

Бала. Карга тавышы.
Тәрбияче. Карга кайда?
Бала. Карга чыршы артында.
Тәрбияче. Карга ничек кычкыра?

Бала. 
Карга әйтә кар-кар 

Мичтә бәлеш бар-бар. 

Мичтән бәлеш алыр идем 

Өйдә әни бар-бар.

Тәрбияче. Бик матур сөйләдең, акыллым. Карга да сине ошатты. (Песнәк тавышы ишетелә.)
Тәрбияче. Нинди матур кош сайравы ишетелә? Бу кайсы кош икән?

Бала. Минемчә, бу песнәк.

Тәрбияче. Песнәк кая качкан?
Бала. Песнәк чыршы астына качкан.

Тәрбияче. Песнәк нинди кош?
Бала. 
Яшькелт-сары түшле ул,
Бер кечкенә кошчык ул.

Тәрбияче. Афәрин, песнәк тә табылды. (Чыпчык тавышы ишетелә.)  
Тәрбияче. Балалар, бу нинди таныш тавыш?

Бала. Бу – чыпчык.
Тәрбияче. Чыпчык кайда утыра?

Бала. Чыпчык җимлектә утыра.
Тәрбияче. Чыпчык ничек сайрый?

Бала. 
Иртә таңнан кичкә хәтле 
Чык-чырык та чык-чырык.
Тәрбияче. Зиләбез дә чыпчык белән дуслашты.
Тәрбияче. Балалар, урманда тагын нинди кош тавышын ишетербез икән? (Күгәрчен тавышы яңгырый.)
Бала. Бу – күгәрчен тавышы.
Тәрбияче. Күгәрчен нинди була?

Бала.  
Ак та була күгәрчен,
Күк тә була күгәрчен.

Уйный кояш нурларында 
Күктә була күгәрчен.

Тәрбияче. Бу күгәрчен кайда?

Бала. Кар өстендә.
Тәрбияче. Безнең Диләрә янына да күгәрчен очып килде. 
Тәрбияче. Балалар, әйдәгез әле, кабатлап алыйк, без нинди кошларны таптык?
Балалар. Карга, песнәк, тукран, чыпчык, күгәрчен һәм саескан.
Тәрбияче. Ә нигә соң сандугач тавышы ишетелми?
Саескан. Сандугач җылы якка очып киткән, ул – күчмә кош, ә без – кышлаучы кошлар. Бу кошлар турында мин бер шигырь дә беләм әле. 

Карга килә – казан аса,

Саескан килә – су сала, 

Тукран килә – тоз сала.

Песнәк килә – пешерә,

Чыпчык килә – тикшерә,

Күгәрчен ашап бетерә.
Тәрбияче. Бик матур шигырь булды бу.
Физминутка
Тәрбияче. Әйдәгез, бергәләп түгәрәккә басып, бер уен уйнап алабыз. «Килегез, кил, кошкайлар» дип атала ул.
Килегез, кил, кошкайлар.

Сез бит – безнең дускайлар,

Бакчабызга куныгыз,

Көн дә кунак булыгыз.

Чыпчык-чыпчык, чык-чырык,

Җим сиптем, тиз очып чык. (Чыпчык чыгып бии.)
Песнәк, песнәк, кил тизрәк,

Җим сибәм сиңа әзрәк. (Песнэк чыгып бии.)
Карга, карга, син кара,
Кабып кал азык барда! (Карга бии.)
Тәрбияче. Менә уйнап та алдык. 
Балалар, без дә бит урманга күчтәнәч белән килдек. Әйдәгез, урман кошларын сыйлап китик, жимлеккә җимнәр салыйк. 
Саескан. Мин саеканнарны ит белән сыйлыйм.
Күгәрчен. Мин күгәрченнәргә  ипи салам.
Тукран. Мин бодай салам.
Тәрбияче. Ә безнең кунакларыбыз кошларны нәрсә белән сыйлар икән?
Кунаклар. Чыпчыкны көнбагыш белән сыйлыйм, карганы борчак белән, песнәкне ярма белән, миләш белән, жиләк белән... (Чыпчык килә, рәхмәт әйтеп ала да җимлеккә сала.)
Тәрбияче. Җимлегебез тулды, кошларга бүген бәйрәм. Җәй җиткәч, алар, безгә рәхмәт әйтеп, бакчаларыбыздагы бөҗәкләрне чүпләрләр, безгә файда китерерләр.
III. Йомгаклау 

Тәрбияче. Кич тә җитеп килә. Бакчабызга кайтырга вакыт. Инде кошлар, кунаклар белән саубуллашып, бакчабызга кайтырга кирәк. Шәһәр кошларын да күчтәнәчләр белән сыйларбыз.

Балалар. Сау булыгыз, кошлар! Сау булыгыз, кунаклар!

(Балалар, саубуллашып, кайтыр юлга кузгала.)

